
Cura che las forzas van a fin,
eis ei negin murir, mobein in spindrament.

Cumiau ed engraziament
En carezia ed engrazieivladad prendein nus cumiau da nossa cara sora, onda, quinada e
madretscha

Rita Caminada
9-4-1943 – 31-7-2012

Suenter liunga malsogna eis ella sedurmentada ruasseivlamein.

Maria e RestAntoni Caviezel-Caminada e famiglias
Genoveva edAnton Caminada-Caminada e famiglias
Luregn Caminada
Giuditta e Reinhard Caminada-Caminada e famiglia
Carlo e Renata Caminada-Caminada e famiglia
Dante e Regina Caminada-Wellinger

La sepultura ha liug oz venderdis, ils 3-8-2012 allas 13.30 aVrin.

Nus engraziein a tuts che han fatg dil bien a nossa cara sora duront sia veta.

Enstagl da flurs vegl’ins seregurdar d’uniuns caritativas.

Adressa da malencurada:
Maria Caviezel-Caminada
Plaz Cadruvi 67
7149Vrin

■ PLAID PER LA DUMENGIA

Jeu sundel cheu!
DA PADER BENEDICT ARPAGAUS OSB,

ABBAZIA DA NOSSADUNNAUN

Adina ils 14 da settember ha
liug a Nossadunnaun la fi-

asta solemna «Engelweihe».
Quella fiasta ei perfin in firau
districtual e vegn frequentada
da biars pelegrins e turists. De-
dicada ei quella fiasta alla ca-
plutta interiura dalla baselgia
abbaziala che pertgira ina sculp-
tura dalla mumma da Diu, dalla
renomada «Nossadunna nera».
Ornaments da flurs, musica sa-
crala, canzuns liturgicas, en-
tscheins e bia mellis candeilas
che illumineschan igl interiur
dalla baselgia sco era la plazza,
creeschan in’atmosfera festiva e
contemplativa. Ei para che la
popularitad dils loghens da pe-
legrinadi creschi ozildi. E biars
carstgauns portan ils strappazs
d’in liung pelegrinadi. Pertgei?

Nus vivin en in temps fetg
agitau e quei dapertut e

sin tuttas modas. La Svizra,
l’Europa, nies entir mund ed al-
la fin era la Baselgia sesanflan
en ina fasa dad immensas mida-
das, las qualas ein impurtontas
per possibilitar svilup e madi-
ronza. Mo las qualas pon era es-
ser grevas da supportar, ellas
portan malsegirezia e tema. Ta-
las fasas ein en connex cun mal-
orientaziun e la damonda pil
senn dalla veta mudregia enqual
olma. Forsa ein ils loghens da
pelegrinadi ed ils pelegrinadis
perquei danovamein aschi im-
purtonts. Per ch’il carstgaun
possi vegnir pli datier da sesez
ed aschia era pli datier da ses
concarstgauns, per ch’el possi
supponer quei che surpassa nies
esser, il qual nus savein buc ex-
primer cun plaids e che nus
numnein «Diu», per ch’il car-
stgaun possi anflar sia clamada
persunala e las rispostas sin sias
damondas strenschentas concer-
nent orientaziun e senn, per tut
quei sto il carstgaun semetter
sin via interiuramein ed exteriu-

ramein. Sche la via ni la finami-
ra seigien pli impurtontas saiel
buca giudicar. Jeu creiel che
omisduas ein medemamein im-
purtontas.

Sch’il carstgaun vul buca mo
viver, mobein esser plein vi-

talitad e creativitad, sto el esser
aviarts pils moviments e per las
midadas ed entrar en ellas. Ed
ual duront ils temps agitai ha il
carstgaun da basegns d’in pugn
da sustegn ed orientaziun, d’oa-
sas ruasseivlas e da tancadis per
spért, olma e tgierp. Era jeu hai-
el da basegns da quels loghens
per pussar e retscheiver novas
forzas. Quei ein loghens da si-
lenzi e forza. Quei pon esser
loghens concrets sco Nossadun-
naun ni Flüeli-Ranft, ni in bi
liug ella natira, egl uaul, ellas
muntognas, ni sper las auas.
Quei pon medemamein esser
amicezias, carstgauns nua che
nus astgein esser sco nus essan,
che enconuschan nus e nua che
nus savein parter nos patratgs e
sentiments.

Svilup e madironza pretendan
moviment e midada. Nus

savein buc untgir quella reali-
tad, buca sco carstgauns singuls,
buca sco burgheis da nossa pa-
tria, ni sco part dalla societad
europea, ni sco habitonts da
nossa tiara ed era buca sco
members dalla Baselgia. Quei ei
la veta! E sche quella veta fa en-
qualga memia bia tema, lu pa-
tratgel jeu vid la bibla e sundel
surprius da veser contas gadas
ella pronunzia: «Tema buca!»
Forsa havess enqual carstgaun
pli pauc tema e pli bia fidonza
en Diu ed ella veta sch’el pren-
dess mintgaton in tec temps
per in liug da silenzi, per in liug
da forza empei da circular mo
entuorn sesez e sias temas. E
forsa udess quei carstgaun ina
vusch zun fina che plaida il
sontgissim num biblic da Diu:
«Jahwe»; quei vul dir: «Jeu sun-
del cheu!»

Ina proposta
per l’emprim d’avust 2015

■ (anr/gc) I na passa strusch in onn
ch’i na vegn betg discutà – en connex
cun la festa naziunala – davart il
Psalm svizzer ni l’imni naziunal. La
proposta vegn questa giada dad ina vart
ch’è bain legitimada, ma ch’ins na spe-
tgass betg senz’auter, numnadamain da
la Societad svizra per l’util public
(Schweizerische Gemeinnützige Gesell-
schaft), fundada 1810 a Turitg, danun-
der ch’era l’autur dal text crititgà ussa
derivava. Quella associaziun propona e
realisescha activitads spiertalas e mate-
rialas en favur dal beinstar general. Da-
preschent vegn ella timunada da l’ante-
riura cussegliera naziunala cristiande-
mocratica Judith Stamm (LU) che ha era
presidà il cussegl naziunal 1996/1997.
Entaifer quella societad d’util public
datti era la cumissiun dal Rütli ch’orga-
nisescha onn per onn la festivitad naziu-
nala a la tgina da la confederaziun.

Pertge midar il text?
Il text da l’imni naziunal «Trittst im
Morgenrot daher…» («En l’aurora la
damaun, Ta salida il castganun…)» de-
riva bainchapì dal politicher liberal-ra-
dical, editur e poet Leonhard Widmer

da Turitg. Quella versiun saja – uschia
pretendan quels che la vulan midar per
tut pretsch, memia serrada ed era anti-
quada. In text, adattà a noss temp, dessi
dapli valur a l’imni naziunal. Ina nova
versiun chattassi er pli blera acceptanza
tar il pievel ed effectuassi ch’el vegniss
chantà cun dapli entusiassem. Il Psalm
svizzer cun sias strofas plein religiun e
cardientscha cristiana dettia i perquai
era en ils cudeschs da chant da la basel-
gia catolica ed evangelic-refurmada. Il
text da Leonhard Widmer saja era bler
memia romantic e patetic per nos dis.
Sco facit pudess ins constatar – mo quai
na dian quels che vulan al midar betg –
ch’el saja per ussa memia religius (sco
chant ed oraziun da baselgia).

La melodia duai restar
La melodia dal Psalm svizzer che deriva
dal pader cisterciens Alberik Zwyssig da
Wettingen e d’origin uranais, duai den-
tant restar. Cumponì aveva el quella
melodia sco chant liturgic per il Gra-
duale dalla messa (cun text dal psalm
Diligam Te Domine). Vid la melodia
saja i da far be pitschnas midadas, es-
send ella acceptada fitg vastamain sur ils

cunfns linguistics ora. Dal reminent è il
Psalm svizzer vegnì introduci proviso-
riamain 1961 e definitivamain 1981 sco
imni naziunal.

Nov text fin igl 1. d’avust 2015
La Societad svizra da l’util public vegn
ussa ad agir e scriver ora ina concurren-
za per in nov text da l’imni naziunal. Sin
la festa naziunala 2015 duess quel gia
vegnir introducì uffizialmain. Quai text
duai dentant cuntegnair senn e cuntegn
da la preambla da la Constituziun fede-
rala e saja mintgamai dad inoltrar en
duas linguas naziunalas.

Dubis giustifitgads
Ins astga dubitar, schebain concepir e lu
surtut s’unir sin in nov text va uschè
spert. Tuttas emprovas – ed igl è stà dif-
ferentas da vuler midar insatge vid l’im-
ni naziunal – han numnadamain adina
fatg naufragi: pervi dad alternativas na
acceptablas. Ed anc avant paucs onns ha
sez il Cussegl federal, che ha gì decretà
a ses temps quest imni svizzer, demussà
– sin ina intervenziun parlamentara –
zunt nagina chapientscha per vulair mi-
dar insatge vid il Psalm svizzer.

■ LIBERALS GRISCHUN

Cunter ün müdamaint dal sistem
da tscherna vers il proporz

(cp) Quist’eivna ha preschantà la re-
genza la missiva per l’iniziativa popu-
lara «Per tschernas güstas». Ella tira la
conclusiun cha’l sistem da tscherna
proporz nu saja da frenar plü e pro-
puona da til introdüer per las tscher-
nas dal 2018 invezza dal 2014, sco pre-
tais da l’iniziativa. La pld Grischun
nun es perincletta neir quista jada
brich.

La PLD.Ils Liberals Grischun es
cunter ün müdamaint dal sistem da
tscherna sco ch’el vain pretais. Ella re-
füsa l’iniziativa da proporz sco eir la
cuntraproposta da la regenza. I füss la
settavla jada cha’l pövel grischun stu-
vess as dar giò cun quist tema. Ses jadas
ha’l fingià dit da na a quist’istorgia
eterna e sforzada. Cha güsta quels cir-
culs as mettan aint uossa veementa-
maing per il proporz chi til han refüsà
dürant blers ans nu bütta üna glüm
positiva sülla chosa e dà andit a daplü

dumandas co respostas. L’opportunis-
sem politic as muossa cler e net. La pld
nu po neir ir daperüna culla regenza
sch’ella disch cha’l temp saja uossa ma-
dür per ün müdamaint dal sistem da
tscherna. Ella es perincletta cha la re-
genza refüsa l’iniziativa populara «Per
tschernas güstas» e ch’ella nu prevezza
ün müdamaint fingià pel 2014, our da
motivs tecnics, organisatorics e da
temp. Ma la cuntraproposta da la re-
genza chi nun es amo dal tuot clera nu
po neir persvader la pld, perche quella
voul introdüer üna fuorma da proporz
pel 2018. Il grandcussagl trattarà la
missiva da la regenza in sia sessiun
d’october. I’s muossarà lura che destin
chi varà quista fatschenda chi’d es aint
ils ögls da la pld ün sforz etern. La
fracziun da la pld s’ha posiziunada fin-
già plüssas jadas cunter il proporz e pi-
gliarà suot ögl precisamaing la missiva
da la regenza.

